
ABSTRAK 

Kajian ini bertujuan untuk mengenal pasti kompetensi guru serta menentusahkan 
instrumen kompetensi guru Pendidikan dan Latihan Teknikal Vokasional di Kolej 
Vokasional. Kajian ini juga mengenal pasti perbezaan antara opsyen kelulusan iktisas 
guru dan tempoh pengalaman mengajar dengan empat konstruk kompetensi yang dikaji 
iaitu pengetahuan, kemahiran, sikap dan penilaian. Seramai 236 orang guru di Kolej 
Vokasional zon utara Malaysia telah dipilih melalui teknik pensampelan rawak 
berstrata. Setelah data diperoleh, penentuan tahap kompetensi guru serta validasi 
instrumen ditentukan dengan menggunakan Model Pengukuran Rasch. Bagi 
menentukan perbezaan antara kompetensi guru dengan demografi yang dikaji, analisis 
inferens telah digunakan. Dapatan analisis deskriptif bagi mengenal pasti tahap 
kompetensi guru menunjukkan tahap kompetensi guru berada di tahap cemerlang 
dengan min pada nilai logit +0.73. Dapatan bagi validasi instrumen pula menunjukkan 
42 item yang digunakan adalah memenuhi kesemua andaian Model Pengukuran Rasch 
dengan kebolehpercayaan bagi item 0.95 dan individu 0.96. Instrumen adalah bersifat 
unidimensi dengan nilai outfit dan infit MNSQ pada sela 0.5 sehingga 1.5. Bagi analisis 
inferens, terdapat perbezaan yang signifikan antara pengetahuan dan kemahiran guru 
dengan opsyen kelulusan iktisas tetapi tidak terdapat perbezaan yang signifikan pada 
sikap dan penilaian.  Analisis ANOVA pula menunjukkan tidak terdapat perbezaan 
signifikan bagi kompetensi guru dengan tempoh pengalaman mengajar. 
Kesimpulannya, kompetensi guru PLTV di tahap yang cemerlang namun guru masih 
belum mempunyai pengetahuan yang mencukupi dalam memenuhi keperluan industri. 
Justeru, kajian ini menyumbang kepada terbentuknya instrumen yang boleh digunakan 
oleh pihak berkaitan seperti BPLTV dan pihak pentadbiran Kolej Vokasional bagi 
mengenal pasti tahap kompetensi guru. Ia juga membolehkan tindakan susulan diambil 
seperti menggalakkan guru mengikuti program sangkutan industri dilakukan bagi 
meningkatkan tahap kompetensi guru yang ke tahap yang lebih baik. 

COMPETENCE ASSESSMENT FOR TECHNICAL VOCATIONAL 
EDUCATION AND TRAINING TEACHER’S IN VOCATIONAL COLLEGE. 

ABSTRACT 

This study aims to identify teacher’s competencies and validate the instruments of 
Technical Vocational Education and Training teacher’s competency in vocational 
college. This study also identified at the differences between teacher’s professional 
qualification options and years of teaching experience with four competency constructs 
which are knowledge, skills, attitudes and assessment. A total of 236 teachers from 
Vocational Colleges in the northern zone of Malaysia was selected through stratified 
random sampling techniques. Once the data obtained, the levels of teacher’s 
competency and the validity of the instrument was determined by using the Rasch’s 
Measurement Model. To determine the differences between teacher competencies and 
the demographic studied, inferential analysis was used. The finding derived from the 
descriptive analysis shows that the level of teacher’s competency is at an excellent level 
with a mean at the logit value of +0.73. The findings for the validation of the instrument 
showed that all 42 items used had meet the assumptions from the Rasch’s Measurement 
Model with the item’s reliability of 0.95 and individuals 0.96. The instrument is 
unidimensional with MNSQ outfit and infit values at the interval of 0.5 to 1.5. For 
inference analysis, there was a significant difference between teachers’ knowledge and 
skills with teacher’s professional qualification options but there was no significant 
difference in attitude and assessment. ANOVA analysis showed that there was no 
significant difference in teacher’s competency with the years of teaching experience. In 
conclusion, the competence of PLTV teachers at an excellent level but teachers still not 
have enough knowledge to fill up the industries needed. Thus, this study contributes to 
the formation of instruments that can be used by relevant parties such as BPLTV and 
the administration of Vocational College to identify the level of teacher’s competency. 
It also allows for further actions such as encouraging teachers to follow industrial 
attachment programs to increase the level of teacher competence to a better 
improvement. 

PENGENALAN 

1.1 Pendahuluan 

Pembangunan dan kemajuan negara yang mampan dapat dicapai dengan sistem 

pendidikan yang baik dan terancang. Justeru di seluruh dunia, topik pendidikan menjadi 

satu perkara penting serta diberi tumpuan utama dalam usaha memajukan negara. 

Menurut Kementerian Pendidikan Malaysia (2018), pendidikan tekal menjadi satu 

daripada pelaburan yang sangat berfaedah yang boleh dilakukan oleh negara. Malah 

pihak Tabung Kanak-kanak Pertubuhan Bangsa-bangsa Bersatu ataupun UNICEFF 

telah menganggarkan pada setiap tahun seseorang boleh meningkatkan pendapatan 

sebanyak 10% dan pendapatan Keluaran Dalam Negara Kasar ataupun KDNK 

sebanyak 18% sepanjang hayat kehidupannya dengan manfaatkan pendidikan. Justeru 

negara beriltizam bagi memastikan pelaburan ini dapat dilaksanakan dengan bijak dan 

cekap.  

Bagi memastikan pelaksanaan ini berjaya dilaksanakan, usaha dalam 

meningkatkan kualiti dalam pendidikan terus di perhebatkan daripada masa ke semasa. 

Ini termasuklah dengan program mentransformasikan pendidikan vokasional di 

Malaysia. Pelbagai usaha dan cara dilakukan bagi meningkatkan mutu pendidikan 

khususnya pendidikan teknik dan vokasional. Antaranya adalah dengan memastikan 

penyampaian pendidikan vokasional adalah berkualiti. Pada tahun 2012, Kementerian 

Pendidikan Malaysia telah memulakan transformasi pendidikan vokasional bagi 

memastikan pendidikan vokasional di Malaysia adalah berkualiti dan setaraf dengan 

negara maju yang lain. Bidang utama yang diberi tumpuan khusus termasuklah 

kurikulum, penyampaian, petaksiran, tenaga pengajar, infrastruktur dan hubungan 

industri (Kementerian Pendidikan Malaysia, 2018).  

Perubahan yang berlaku pada sistem pendidikan teknik dan vokasional ini 

bertujuan bagi memastikan Malaysia mampu menjana pekerja berkemahiran apabila 

pelajar keluar daripada institusi-institusi yang menawarkan pendidikan dalam bidang 

teknik vokasional. Salah satu institusi yang terlibat dalam melahirkan graduan dalam 

bidang Pendidikan dan Latihan Teknikal Vokasional (PLTV) adalah Kolej Vokasional. 

Pada tahun 2019, seramai 14,387 orang graduan Diploma Vokasional telah berjaya 

dilahirkan daripada Kolej Vokasional di seluruh negara. Hal ini amat membanggakan 

dan menunjukkan hasil yang positif daripada usaha kerajaan dalam melahirkan tenaga 

pekerja yang mampu memenuhi permintaan industri dan seterusnya menyumbang 

kepada pertumbuhan ekonomi negara berasaskan pengetahuan, kemajuan teknologi 

serta mobiliti tenaga kerja global (Kementerian Pendidikan Malaysia, 2019). 

Di sini peranan guru dilihat sebagai sumber tenaga pengajar di Kolej Vokasional 

menjadi penyumbang terbesar dalam usaha melahirkan graduan yang bermutu di dalam 

bidang teknik dan vokasional yang diceburi oleh pelajar. Setiap guru yang terlibat perlu 

memiliki kompetensi yang tinggi bagi memastikan penyampaian pendidikan teknik 

vokasional adalah berkualiti. Pelbagai cara dilakukan bagi memastikan matlamat dan 

hasrat ini tercapai termasuklah dengan pentauliahan SKM tahap 1, 2 dan 3 kepada guru. 

Malah kerajaan juga mengambil guru interim sebagai tenaga pengajar di Kolej 

Vokasional bagi memastikan kumpulan pengajar adalah seimbang iaitu mempunyai 

guru yang dilahirkan secara terus daripada institusi latihan pendidikan dan guru yang 

berpengalaman dengan industri (Kementerian Pendidikan Malaysia, 2019)  

Di dalam Pelan Pembangunan Pendidikan Malaysia (PPPM) 2013-2025, 

peranan guru sebagai tenaga pelajar telah dibincangkan dan dibahaskan bagi mengkaji 

dan melihat peranan guru dan pemimpin sebagai penggerak utama disekolah untuk 

keberhasilan pelajar. Merujuk kepada kajian yang dijalankan di Tennessee, Amerika 

Syarikat pada pertengahan tahun 1990 menunjukkan secara relatif di mana guru yang 

berprestasi tinggi mampu meningkatkan pencapaian pelajar dalam tempoh tiga tahun 

berbanding guru yang mempunyai prestasi yang rendah (Kementerian Pendidikan 

Malaysia, 2013).  

Justeru, guru yang berkualiti diperlukan dan seharusnya memiliki pengetahuan, 

kemahiran dan sikap yang positif serta mempunyai tahap kompetensi dalam aspek 

penilaian yang tinggi bagi memastikan pengajaran dan pembelajaran yang melibatkan 

pelajar memberi kesan terhadap diri pelajar tersebut khususnya dan memberi impak 

kepada negara amnya. 

1.2 Latar Belakang Kajian 

Pendidikan merupakan satu sektor yang penting dalam melahirkan masyarakat yang 

holistik. Dengan pendidikan, pembangunan negara boleh dijana dengan lebih 

membangun dan ia dilihat sebagai aset utama dalam membangunkan modal insan 

sebagai perintis masa depan negara dalam menghasilkan pendapatan negara yang lebih 

tinggi. Dalam pembentangan bajet 2019 yang dibentangkan oleh Menteri Kewangan 

Malaysia pada 2 November 2018, jelas membuktikan pendidikan merupakan tonggak 

negara apabila pendidikan diberikan peruntukan sebanyak RM60.2 bilion. Nilai ini 

membawa 19.1 peratus daripada keseluruhan perbelanjaan kerajaan dan merupakan 

peruntukan terbesar di dalam perancangan kewangan negara bagi tahun 2019 

(Kementerian Kewangan Malaysia, 2018) 

Kementerian Pendidikan Malaysia akan memberi fokus kepada lima strategi 

perkasa modal insan di bawah Rancangan Malaysia ke-11 (RMK11) dan salah satunya 

adalah dengan mengutamakan PLTV yang berkualiti berbanding kuantiti. Ini selaras 

dengan 50 inisiatif yang telah dibentangkan di dalam Laporan Kajian Separuh Penggal 

RMK11 oleh Perdana Menteri, di Parlimen pada 18 Oktober 2018 juga turut menyebut 

mengenai hasrat kerajaan dalam mempertingkatkan kompetensi guru dan pemimpin 

sekolah (Malaysian National News Agency, 2018) 

Justeru, guru dilihat berperanan penting sebagai pendukung utama dalam usaha 

melahirkan modal insan yang berkebolehan dan berkemahiran. Tahap kompetensi guru 

mula  dilihat sebagai penyumbang utama dalam keberhasilan pelajar. Kementerian 

Pendidikan Malaysia menyedari bahawa kualiti guru menyumbang kepada pengukuhan 

sistem pendidikan negara bertaraf dunia. Oleh itu, kementerian telah mula menekankan 

kualiti guru bermula daripada proses pengambilan guru, semasa proses latihan 

perguruan dan ketika guru berkhidmat di sekolah bagi memastikan guru Malaysia kekal 

berkualiti sepanjang tempoh perkhidmatan yang diberikan (Kementerian Pendidikan 

Malaysia, 2018). Hal ini bagi memastikan generasi akan datang mampu menyumbang 

kepada pertumbuhan ekonomi dan bersaing di peringkat global. Oleh yang demikian, 

kerajaan Malaysia telah mempertingkatkan pelbagai inisiatif bagi memastikan sistem 

pendidikan negara setaraf negara maju yang lain termasuklah dengan mengubah budaya 

kerja ke arah prestasi yang berorientasikan pengajaran dan pembelajaran. 

Berjaya atau tidak institusi pendidikan itu bergantung kepada guru sebagai 

medium penyampai ilmu itu sendiri. Guru yang kompeten akan menghasilkan pelajar 

yang efektif, cemerlang dan mampu mengoptimumkan potensi diri pelajar.   Proses 

dalam menjadikan seseorang guru kompeten perlu dilakukan secara berterusan bagi 

memastikan seseorang guru itu kekal berkualiti. Ini kerana kompetensi seorang guru 

memberi pengaruh yang besar dalam pengajaran dan pembelajaran guru dan pelajar di 

sekolah. Merujuk kepada Philippines Australia Human Resource and Organisational 

Development Facility (2017), kompetensi merupakan ciri-ciri kepada tingkah laku, 

pemikiran dan merealisasikan kehendak bersesuaian dengan keadaan bagi 

membolehkan seseorang melakukan kerja dengan baik. Dalam konteks guru PLTV 

pula, seseorang guru yang kompeten perlu lah mempunyai pengetahuan, kemahiran, 

sikap yang profesional dan kebolehan menilai dengan baik (Smith & Yasukawa, 2017). 

Kompetensi guru daripada segi pengetahuan, kemahiran, sikap dan penilaian 

adalah penting bagi memastikan guru tersebut benar-benar bersedia dalam mengalas 

tanggungjawab yang diberikan di sekolah (Abdulghani & Hongyu, 2011). Dalam 

konteks kajian ini, kompetensi guru PLTV di Kolej Vokasional yang cemerlang dan 

baik dari segi pengetahuan, kemahiran, sikap dan penilaian dalam melaksanakan 

pengajaran dan pembelajaran di sekolah adalah penting bagi memastikan misi dan 

matlamat penubuhan Kolej Vokasional dapat dicapai.  

Kolej Vokasional (KV) merupakan salah satu transformasi pendidikan 

vokasional bagi Pendidikan dan Latihan Teknikal Vokasional  dalam menyokong 

agenda pembangunan modal insan yang berpengetahuan, berkemahiran dan bersikap 

positif untuk terus maju di bawah Rancangan Malaysia Kesebelas (RMKe-11) 2016-

2020 (Kementerian Pendidikan Malaysia, 2017). Matlamat Pendidikan dan Latihan 

Teknikal Vokasional  (PLTV) adalah bagi membentuk generasi yang menguasai ilmu 

pengetahuan dan kemahiran. Ini sejajar dengan matlamat utama Kolej Vokasional 

sendiri yang ingin melahirkan graduan yang mempunyai Diploma Kemahiran separa 

mahir dan mahir dengan sasaran 70% memasuki alam pekerjaan, 20% melanjutkan 

pelajaran dan 10% menjadi usahawan. Pelaksanaan KV ini dibuat mengikut Kurikulum 

Standard Kolej Vokasional (KSKV) yang mematuhi Standard Kemahiran Pekerjaan 

Kebangsaan (NOSS), Agensi Kelayakan Malaysia (MQA) dan Lembaga Teknologis 

Malaysia (MBoT) (Kementerian Pendidikan Malaysia, 2018).  Dalam mencapai 

matlamat ini, kompetensi guru PLTV yang menjadi tenaga pengajar di Kolej 

Vokasional diperlukan seoptimum mungkin dengan sentiasa meningkatkan 

pengetahuan dan kemahiran seiring pelaksanaan KSKV. Di samping itu juga, guru 

PLTV perlu menguasai pengetahuan dan kemahiran dalam bidang yang diajar, 

mempunyai sikap yang baik dan kompeten dalam penilaian terhadap murid serta 

pengajaran guru. 

1.3 Pernyataan Masalah 

Dalam cabaran dan rintangan yang sentiasa meningkat serta seiring dengan 

transformasi pendidikan, pendidikan dan latihan teknikal vokasional perlu seiring 

dengan matlamat negara dalam memastikan keperluan tenaga negara dapat dipenuhi. 

Kajian pasaran graduan pada tahun 2018 menunjukkan kebolehpasaran graduan Kolej 

Vokasional sebanyak 84.5% (13,740) orang graduan berbanding pada tahun 2018 

sebanyak 85.20 % (12,803) orang graduan (Kementerian Pendidikan Malaysia, 2018). 

Ini menunjukkan graduan Kolej Vokasional memiliki kualiti pendidikan serta telah 

mendapat tempat dan permintaan yang tinggi daripada pihak industri dan swasta.   

Pada tahun 2019, pencapaian PLTV lebih memfokuskan kualiti kemenjadian 

graduan melalui penambahbaikan kurikulum, menaiktarafkan fasiliti dan peralatan 

serta peningkatan profesionalisme tenaga pengajar di Kolej Vokasional. Ini adalah 

bertujuan bagi melahirkan graduan lepasan Kolej Vokasional yang relevan dan diterima 

oleh industri di peringkat domestik dan antarabangsa (Kementerian Pendidikan 

Malaysia, 2018). Bagi mencapai hasrat ini, guru perlu memiliki kompetensi yang tinggi 

bagi memastikan pelajar mendapat pengetahuan dan kemahiran yang optimum dalam 

bidang yang diceburi.  

Kompetensi menjadi satu topik penting bila dikaitkan dengan sesuatu pekerjaan. 

Malah terdapat pelbagai instrumen bagi mengenal pasti tahap kompetensi seseorang 

pekerja. Bila disebut kompetensi guru PLTV, terbayang seorang guru vokasional yang 

benar-benar layak dalam mendidik, mengajar dan membentuk pelajar yang cemerlang 

dan berguna pada diri sendiri dan negara amnya.  

BPLTV dan Bahagian Pembangunan Sumber Manusia (2019) telah 

merekodkan hanya terdapat 40 guru yang telah menyandang jawatan guru cemerlang 

di dalam bidang vokasional pada tahun 2019 dan hanya 6 orang guru sahaja daripada 

kursus elektrik dan elektronik. Malah data mendapati guru-guru cemerlang ini hanya 

berada di negeri Pahang (1), Selangor (1), Kuala Lumpur (3) dan Melaka (1) sahaja. 

Jumlah ini hanya 0.5 peratus berbanding jumlah keseluruhan (1135) orang guru. Peratus 

yang terlalu kecil menimbulkan persoalan, mengapa guru-guru tidak memohon untuk 

menjawat jawatan guru cemerlang? Adakah mereka tidak layak atau tahap kompetensi 

mereka tidak mencukupi bagi memenuhi jawatan ini? Menjadi persoalan juga bila tiada 

guru cemerlang di zon utara Malaysia sedangkan di sana terdapat dua buah Kolej 

Vokasional yang pakar atau specialist dan mempunyai guru dan pelajar teramai bagi 

kursus Elektrik dan Elektronik.  

Menurut Rafeizah (2016), kajian yang mengenai kompetensi guru di Kolej 

Vokasional masih lagi terhad lantaran kolej vokasional baru sahaja ditubuhkan pada 

tahun 2012 dan masih lagi di peringkat penambahbaikan.  Justeru, kajian bagi mengenal 

pasti dan menentukan tahap kompetensi guru merupakan kajian yang penting dan 

kritikal yang mana perlu dilakukan daripada masa ke semasa. Hal ini kerana, kualiti 

sistem pendidikan bergantung pada kualiti guru yang melaksanakan PdP di sekolah 

(Mohd Faiz, 2017). 

Kajian terdahulu juga menunjukkan tahap kompetensi dan kebersediaan guru 

dalam pengajaran dan pembelajaran masih belum mencapai tahap yang cemerlang. 

Dapatan daripada Noor Jamaaton (2015); Nur Aishah (2017) dan Zuraifah (2019) 

mendapati pengetahuan, kemahiran dan sikap guru belum berada di tahap yang tinggi 

dan tidak mencukupi bagi menghadapi arus pendidikan yang semakin mencabar. 

Menurut Noor Shamshinar (2017),  kompetensi guru dilihat berada di tahap sederhana 

secara keseluruhannya namun guru masih belum kompeten dalam aspek penilaian. 

Permasalah-permasalah ini menimbulkan minat dan rangsangan pengkaji bagi 

melihat adakah benar guru-guru yang mengajar kursus Elektrik dan Elekronik di Kolej 

Vokasional Zon Utara Malaysia mempunyai tahap kompetensi yang masih belum 

mencukupi. Masalah lain yang dilihat, kebanyakan instrumen penilaian kompetensi 

yang digunakan adalah instrumen yang mengenal pasti dan mengukur tahap kompetensi 

guru secara umum dan tiada yang benar-benar khusus bagi guru vokasional. 

Ini termasuklah instrumen penilaian kendiri yang diambil daripada SKPMg2 

yang diperkenalkan pada tahun 2017 dan diguna pakai di seluruh sekolah di Malaysia 

termasuk Kolej Vokasional. Pengkaji telah mendapatkan pandangan daripada guru-

guru PLTV di Kolej Vokasional mengenai penilaian kendiri ini dan didapati instrumen 

yang terdapat di dalam SKPMG2 terlalu umum untuk mengenal pasti tahap kompetensi 

guru PLTV di dalam PdP.  

Satu kajian keperluan telah dijalankan secara atas talian dan melibatkan 237 

orang responden yang terdiri guru PLTV di seluruh negara termasuk Malaysia Timur. 

Hasil daripada kajian ini menunjukkan seramai 146 orang guru berpendapat instrumen 

yang diguna pakai tidak tepat dan tidak dapat mengukur kompetensi guru PTV 

sepenuhnya. Manakala seramai 195 orang responden telah memilih agar satu instrumen 

baru dibangunkan bagi menggantikan instrumen yang sedia ada. 

 Hal ini menyumbang kepada pembangunan satu instrumen yang lebih khusus 

bagi mengenal pasti tahap kompetensi guru PLTV di Kolej Vokasional. Instrumen ini 

juga melalui proses validasi yang menggunakan Model Pengukuran Rasch bagi 

memastikan keesahan dan kebolehpercayaan instrumen yang dihasilkan boleh 

mengenal pasti tahap kompetensi guru PLTV dengan lebih jitu dan tepat. 

1.4 Objektif Kajian 

Terdapat empat objektif utama kajian ini dijalankan. Antara objektif tersebut adalah 

untuk : 

1. Mengenalpasti tahap kompetensi guru PLTV di Kolej Vokasional. 

2. Menganalisis darjah validasi instrumen kompetensi guru menggunakan Model 

Pengukuran Rasch. 

3. Menentukan sama ada terdapat perbezaan yang signifikan terhadap tahap 

kompetensi guru dengan aspek opsyen kelulusan iktisas. 

4. Menentukan sama ada terdapat perbezaan yang signifikan terhadap tahap 

kompetensi guru dengan aspek tempoh pengalaman mengajar. 

 

1.5 Persoalan Kajian 

Bagi mencapai objektif yang telah ditetapkan, beberapa persoalan kajian telah dibentuk 

bagi menjadi panduan kepada kajian ini. Antara persoalan kajian ialah seperti berikut : 

1. Apakah tahap kompetensi guru terhadap aspek : 

a) kompetensi guru? 

b) pengetahuan, kemahiran, sikap dan penilaian? 

2. Sejauh manakah instrumen tahap kompetensi guru menunjukkan bukti-bukti 

validasi instrumen dari aspek : 

a) ketepatan skala pengukuran? 

b) keseragaman dimensi? 

c) polariti item? 

d) kebebasan setempat? 

e) kesepadanan item? 

f) indeks kesukaran item? 

g) kebolehpercayaan item dan individu? 

h) indeks pengasingan item dan individu? 

3. Adakah terdapat perbezaan yang signifikan terhadap tahap kompetensi guru 

dengan aspek opsyen kelulusan iktisas terhadap aspek : 

a) kompetensi guru? 

b) pengetahuan, kemahiran, sikap dan penilaian? 

4. Adakah terdapat perbezaan yang signifikan terhadap tahap kompetensi guru 

dengan aspek tempoh pengalaman mengajar terhadap aspek : 

a) kompetensi guru? 

b) pengetahuan, kemahiran, sikap dan penilaian? 

 

1.6 Hipotesis 

Berdasarkan persoalan kajian yang dibina bagi menentukan  perbezaan tahap 

kompetensi guru dengan opsyen kelulusan iktisas dan tempoh pengalaman mengajar 

guru, maka hipotesis nol berikut telah dibina :  

H01 :  Tidak terdapat perbezaan yang signifikan terhadap tahap kompetensi guru 

dengan aspek opsyen kelulusan iktisas  

H02 :  Tidak terdapat perbezaan yang signifikan terhadap tahap pengetahuan guru 

dengan aspek opsyen kelulusan iktisas  

H03 :  Tidak terdapat perbezaan yang signifikan terhadap tahap kemahiran guru 

dengan aspek opsyen kelulusan iktisas  

H04 :  Tidak terdapat perbezaan yang signifikan terhadap tahap sikap guru dengan 

aspek opsyen kelulusan iktisas  

H05 :  Tidak terdapat perbezaan yang signifikan terhadap tahap penilaian guru 

dengan aspek opsyen kelulusan iktisas  

H06 :  Tidak terdapat perbezaan yang signifikan terhadap tahap kompetensi guru 

dengan aspek tempoh pengalaman mengajar  

H07 :  Tidak terdapat perbezaan yang signifikan terhadap tahap pengetahuan guru 

dengan aspek tempoh pengalaman mengajar 

H08 :  Tidak terdapat perbezaan yang signifikan terhadap tahap kemahiran guru 

dengan aspek tempoh pengalaman mengajar 

H09 :  Tidak terdapat perbezaan yang signifikan terhadap tahap sikap guru dengan 

aspek tempoh pengalaman mengajar  

H010 :  Tidak terdapat perbezaan yang signifikan terhadap tahap penilaian guru 

dengan aspek tempoh pengalaman mengajar  

 

1.7 Kerangka Konseptual Kajian 

Kerangka konseptual merupakan gambaran keseluruhan bahagian penting di dalam 

kajian. Ianya dibangunkan sebagai garis panduan sepanjang menjalankan pengkajian 

agar tidak tersasar daripada landasan (Ghazali dan Sufean, 2018). Kerangka konseptual 

ini telah dibina setelah penelitian terhadap beberapa teori dan model dilakukan. 

Berdasarkan Rajah 1.1 menunjukkan kompetensi guru PLTV di Kolej Vokasional 

terbentuk daripada gabungan konstruk pengetahuan, kemahiran, sikap dan penilaian. 

Kerangka ini terbentuk daripada gabungan dan ideologi daripada Teori Behaviorisme, 

Model Iceberg, Standard Guru Malaysia (SGM) dan model kompetensi tenaga pengajar 

International Board of Standard for Training, Performance and Instruction (IBSTPI). 

Teori Behaviorisme menekankan kompetensi guru dipengaruhi oleh rangsangan 

dan gerak balas yang akan menghasilkan perubahan tingkah laku yang tekal (Sihes, 

Ahmad Johari, and Azizi Yahaya , 2008).  Teknik SWOT yang diaplikasikan oleh guru 

di dalam PdP memainkan peranan penting dalam mengukur kompetensi guru.  Selain 

itu,  rangsangan di dalam kelas bagi menghasilkan tingkah laku dan output yang positif 

dilihat bertepatan dengan pemilihan teori yang digunakan.  Dalam konteks kajian ini, 

implementasi teori Behaviorisme digunakan bagi melihat kesan dan tindak balas 

pengetahuan, kemahiran, sikap dan penilaian terhadap kompetensi guru.  

Model Iceberg turut digunakan sebagai kerangka kajian ini di mana model ini 

meletakkan pengetahuan, kemahiran dan sikap sebagai faktor dalam mengenal pasti 

tahap kompetensi guru. Model Iceberg dilihat sebagai satu model yang menggabungkan 

ketiga-tiga aspek penting yang perlu dilihat bagi mengukur kompetensi guru (Syed 

Jaafar, 2014; dan Saedah, 2015). Di dalam konteks kajian ini, pengetahuan, kemahiran 

dan sikap digunakan sebagai konstruk bagi mengenal pasti tahap kompetensi guru 

PLTV. 

Dokumen SGM pula menggariskan elemen pengetahuan serta kemahiran PdP 

sebagai satu standard yang digunakan di Malaysia bagi melestarikan dan melahirkan 

guru-guru yang berkualiti (Bahagian Pendidikan Guru, 2009). SGM ini juga turut 

diguna pakai bagi tujuan rujukan serta tanda aras memastikan guru serta bakal guru 

dilahirkan adalah berkelayakan serta mampu memikul tanggungjawab yang 

diamanahkan (Nurul Syuhada, 2017). Dalam skop kajian ini, SGM dipilih sebagai salah 

satu model yang digunakan adalah kerana standard yang digunakan di dalam model ini 

dilihat mampu diaplikasikan pada guru di Kolej Vokasional    

Model Kompetensi Tenaga Pengajar IBSTPI merupakan satu model yang 

dibangunkan oleh satu badan khusus yang bertanggungjawab dalam membangunkan 

standard dan piawai bagi golongan profesional. Model dibangunkan bagi mengukur 

kompetensi guru, pengajar, pensyarah serta semua golongan pendidik bagi memastikan 

mereka mampu melaksanakan tugas dengan berkesan seperti yang digariskan oleh 

standard IBSTPI (Klein et al., 2004). Dalam kajian ini, model ini  dirujuk bagi 

mengenal pasti tahap kompetensi guru dalam konstruk penilaian PdP di sekolah di 

mana melibatkan penilaian terhadap pembelajaran dan prestasi pelajar serta penilaian 

terhadap keberkesanan pengajaran guru.  

  Justeru, teori Behaviorisme, model Iceberg, dokumen SGM serta model 

Kompetensi Tenaga Pengajar IBSTPI digunakan sebagai satu panduan bagi 

melengkapkan kajian kompetensi guru PLTV di Kolej Vokasional. Kesemua teori dan 

model ini kemudiannya digabungkan dan dirujuk bagi membentuk konstruk yang dikaji 

iaitu pengetahuan, kemahiran, sikap dan penilaian bagi memastikan kompetensi guru 

dapat diukur dengan lebih baik. 

Rajah 1.1. Konseptual Kajian dalam Kompetensi Guru PLTV di Kolej Vokasional  
 
 
1.8 Kepentingan Kajian 

Kajian ini berfokuskan kepada mengenalpasti tahap kompetensi guru secara 

keseluruhan dan mengikut tahap pengetahuan, kemahiran, sikap dan penilaian. Selain 

itu, kajian ini menganalisis validasi instrumen yang digunakan untuk mengenal pasti 

tahap kompetensi guru PLTV di Kolej Vokasional dan menentukan perbezaan 

signifikan antara opsyen kelulusan iktisas dan tempoh pengalaman guru dengan tahap 

kompetensi guru dan empat konstruk kompetensi iaitu pengetahuan, kemahiran, sikap 

dan penilaian. Secara amnya, banyak pihak boleh menggunakan dapatan kajian ini bagi 

tujuan penambah baikkan dalam mempertingkatkan kompetensi guru di Malaysia. 

Kepentingan kajian ini akan memberi manfaat kepada mereka yang terlibat dalam 

sistem pendidikan terutamanya di peringkat Kolej Vokasional.  

1.8.1 Bahagian Pendidikan dan Latihan Teknikal Vokasional (PBLTV) 

Dapatan kajian ini boleh memberi informasi kepada pihak Kementerian Pendidikan 

(KPM) umumnya dan Bahagian Pendidikan dan Latihan Teknikal Vokasional  

(BPLTV) khususnya untuk membuat penambahbaikan kepada program peningkatan 

kompetensi guru PLTV di Kolej Vokasional. Latihan dan pentauliahan perlu diberikan 

kepada kesemua guru PLTV bagi memastikan guru kompeten daripada segi 

pengetahuan dan kemahiran. Kerjasama dengan industri juga perlu bagi memastikan 

silibus atau Kurikulum Standard Kolej Vokasional (KSKV) yang digunakan adalah 

bersesuaian dan mengikut perkembangan semasa teknologi dan peralatan yang 

digunakan di industri.   

1.8.2 Pentadbir Kolej Vokasional 

Pentadbir di Kolej Vokasional juga berperanan sebagai penilai terhadap kompetensi 

guru-guru dan dapatan kajian ini dapat menjadi tanda aras (benchmarking) dalam 

mengenal pasti tahap kompetensi guru PLTV bagi meningkatkan prestasi guru di masa 

akan datang. Pelaksanaan kursus dan latihan di peringkat dalaman bagi meningkatkan 

kompetensi guru juga wajar dianjurkan di samping pemberatan tugas sampingan guru 

seperti kokurikulum dan program-program luaran akademik perlu diagihkan dengan 

adil dan saksama bagi mengelakkan bebanan tugas sampingan melebihi tugas hakiki. 

Pihak pentadbir juga boleh menjadikan instrumen ini sebagai salah satu cara untuk 

mengukur kompetensi guru di bawah pemantauan mereka dan dapatan daripada hasil 

pemantauan itu boleh mendatangkan implikasi yang lebih baik bagi tahap kompetensi 

guru di masa akan datang 

1.8.3 Guru Sebagai Tenaga Pengajar di Kolej Vokasional 

Guru sebagai individu juga boleh mengambil dapatan kajian ini sebagai panduan 

kepada keperluan kompetensi individu agar lebih cemerlang dan meningkat 

profesionalisme diri guru. Bakal guru boleh menjadikan kajian ini sebagai penanda aras 

dalam mempersiapkan diri sebelum bergelar seorang guru PLTV yang selayaknya. 

Guru yang baik perlu bersedia mental dan fizikal bagi mengharungi dunia pendidikan 

yang semakin mencabar. Guru juga boleh menjadikan instrumen ini sebagai ujian 

kendiri bagi mengenal pasti tahap kompetensi guru dalam aspek pengetahuan, 

kemahiran, sikap dan penilaian. Bagi melaksanakan tugas di Kolej Vokasional yang 

kian mencabar dan memastikan PdP yang berlangsung adalah berkesan, guru perlu 

merancang segala aktiviti yang dilakukan bersama pelajar semasa PdP dengan teliti. 

Diharap juga guru boleh menjadikan kajian ini sebagai pemangkin dan motivasi dalam 

melaksanakan tanggungjawab yang diamanahkan.  

1.8.4 Pengkaji Akan Datang 

Instrumen ini diharap akan diperkembangkan dan dijadikan bahan rujukan bagi 

pengkaji yang mempunyai minat yang sama dalam kompetensi guru dalam mengenal 

pasti guru PLTV yang berkualiti dan boleh menaikkan taraf guru PLTV Malaysia di 

mata dunia. Instrumen ini juga seharusnya akan menambahkan dapatan mengenai 

kompetensi guru PLTV dan mengisi jurang yang ada dalam kajian sebelum ini.  

1.9 Batasan Kajian 

Kajian ini hanya mengkaji empat konstruk kompetensi iaitu pengetahuan, 

kemahiran,sifat dan penilaian guru.  Responden dalam kajian ini merupakan guru PLTV 

di Kolej Vokasional di Zon Utara Malaysia dan difokuskan pada guru yang mengajar 

di bawah Jabatan Teknologi Elektrik dan Elektronik sahaja. Terdapat 15 Kolej 

Vokasional daripada empat buah negeri terlibat dalam kajian ini secara langsung. 

Kajian ini juga hanya melihat kepada perbezaan yang signifikan di antara demografi 

opsyen kelulusan iktisas guru dan tempoh pengalaman guru dengan tahap kompetensi 

guru serta konstruk pengetahuan, kemahiran, sikap dan penilaian guru sahaja.  

Selain itu, kajian ini hanya menggunakan soal selidik sebagai instrumen bagi 

mengenal pasti tahap kompetensi guru tanpa melibatkan proses pemantauan atau temu 

bual. Oleh itu, guru akan memberi persepsi terhadap tahap kompetensi yang ada di 

dalam diri masing-masing berdasarkan item di dalam instrumen dan ianya tidak 

mencerminkan amalan guru tersebut.  

Terdapat beberapa kekangan yang ditemui sepanjang menjalankan kajian ini. 

Di antaranya memastikan kefahaman responden terhadap item soal selidik yang 

diedarkan. Ini kerana, kefahaman responden pada item yang disoal akan mempengaruhi 

jawapan dan hasil dapatan kepada kajian ini. Justeru pengkaji memastikan struktur ayat, 

bahasa dan ejaan disemak dengan teliti sebelum mengedarkan soal selidik kepada 

responden yang terlibat. Selain itu, kejujuran dalam menjawab soal selidik yang 

diedarkan. Kejujuran dan keikhlasan responden yang menjawab soal selidik amat 

diharapkan agar dapatan yang diperoleh adalah tepat dan tidak berat sebelah. Dengan 

menggunakan Model Pengukuran Rasch, masalah ini boleh diatasi dengan melihat 

kepada kebolehpercayaan individu yang menjawab item dalam soal selidik yang 

diedarkan.  

1.10 Definisi Operasional 

Terdapat beberapa istilah digunakan di dalam kajian ini dan diberikan definisi agar 

kefahaman mengenai istilah yang dilihat dengan jelas sesuai dengan konteks kajian ini. 

Definisi operasional ini adalah penting bagi mengelakkan kekeliruan terhadap istilah 

yang digunakan serta memberi penjelasan dan pengertian seperti berdasarkan konteks 

kajian ini. 

1.10.1 Kompetensi  

Kompetensi merupakan gabungan di antara pengetahuan, kemahiran, sikap dan 

penilaian yang perlu ada dalam diri seorang guru (Abdulghani Alnoor Mutahar, & 

Hongyu, 2011). Jabatan Pembangunan Kemahiran (2015), di dalam petikan Professor 

Dr Kazuo Mori, keupayaan atau kompetensi seseorang merupakan gabungan elemen-

elemen pengetahuan, kemahiran dan sikap yang mana akan menentukan tahap 

kecekapan di dalam sesuatu bidang. Kompetensi penilaian pula merupakan keupayaan 

dan kecekapan individu mengikut tiga elemen tersebut. Keupayaan dan kemampuan 

individu tidak akan lengkap sekiranya tidak terdapat salah satu elemen tersebut. 

UNESCO ataupun United National Educational, Scientifik and Cultural Organization 

turut mengaitkan aspek pendidikan perlu melibatkan pemahaman ilmu, kemahiran 

praktikal, sikap dan disokong dengan penilaian.  Dalam kajian ini kompetensi mewakili 

kompetensi dalam aspek pengetahuan, kemahiran, sikap dan penilaian yang perlu ada 

di dalam diri seorang guru PLTV. 

1.10.2 Pengetahuan 

Pengetahuan berasal daripada perkataan tahu yang membawa makna faham atau 

mengerti manakala pengetahuan bermaksud mengetahui, kepandaian atau 

kebijaksanaan mengenai sesuatu perkara (Dewan Bahasa dan Pustaka, 2016). 

Pengetahuan daripada aspek teknikal dan vokasional adalah berilmu dalam penggunaan 

bengkel atau makmal, peralatan serta mesin, keselamatan dan penghasilan produk serta 

mempunyai ilmu dalam merawat (Saidatul & Irdayanti, 2018). Dalam kajian ini 

pengetahuan merupakan pengetahuan dalam merancang dan melaksanakan pengajaran 

dan pembelajaran khususnya bagi guru Kolej Vokasional yang mengajar program 

Teknologi Elektrik dan Elektronik. 

1.10.3 Kemahiran 

Perkataan kemahiran berasal daripada perkataan mahir yang membawa maksud terlatih 

bagi mengerjakan sesuatu perkara dan kemahiran bermaksud kecekapan atau 

kepandaian dalam melaksanakan sesuatu tugasan (Dewan Bahasa dan Pustaka, 2016). 

Menurut Mok (2010), kemahiran merangkumi tiga unsur utama iaitu kemahiran dalam 

mengusai ilmu pengetahuan, kemahiran dalam membuat keputusan dan kemahiran 

dalam melaksanakan tindakan bagi mencapai objektif pengajaran dan pembelajaran 

secara optimum. Dalam konteks pendidikan vokasional, kemahiran meliputi kecekapan 

dan kefahaman dalam melaksanakan sesuatu aktiviti yang khusus terutamanya aktiviti 

yang melibatkan proses, prosedur, kaedah dan teknik. Dalam kajian ini kemahiran 

didefinasikan kepada kemahiran merancang dan melaksanakan pengajaran dan 

pembelajaran di Kolej Vokasional dan tertumpu kepada guru yang mengajar program 

Teknologi Elektrik dan Elektronik. 

1.10.4 Sikap 

Menurut Dewan Bahasa dan Pustaka (2016), sikap membawa maksud perlakuan, 

perbuatan dan berpendirian terhadap pendapat dan pendapat dalam keadaan tertentu. 

Sikap mempunyai hubungan dengan aksi, penilaian, pendapat dan tanggapan yang 

mana dihasilkan melalui aksi kerja mental serta perlakuan dan perbuatan individu itu 

sendiri (Zuraifah, 2019). Dalam kajian ini sikap merujuk kepada perlakuan, tindak balas 

dan respons guru sama ada positif atau negatif semasa melaksanakan pengajaran dan 

pembelajaran serta berhadapan dengan pelajar. 

1.10.5 Guru Pendidikan dan Latihan Teknikal Vokasional (PLTV) 

Syed Jaafar (2014)  mendefinisikan guru vokasional adalah guru mengajar di Kolej 

Vokasional dan mempunyai kelayakan ikhtisas dalam bidang yang diajar. Guru PLTV 

juga merupakan golongan manusia yang mempunyai ilmu serta kemahiran dan diberi 

tanggungjawab dalam menyampaikan pendidikan dan ilmu kepada masyarakat sama 

ada dalam bentuk formal ataupun tidak formal (Zaiha Nabila, 2014). Dalam kajian ini, 

guru PLTV ialah guru atau tenaga pengajar Pendidikan dan Latihan Teknikal 

Vokasional yang mengajar program Teknologi Elektrik dan Elektronik dan 

ditempatkan di Kolej Vokasional di Zon Utara Semenanjung Malaysia. 

1.10.6 Kolej Vokasional 

Kolej Vokasional adalah merujuk kepada sekolah-sekolah yang menawarkan latihan 

dan pembelajaran dalam bentuk kemahiran berbanding pendidikan akademik. Kolej 

Vokasional juga merupakan satu institusi yang menempatkan pelajar yang 

berpencapaian baik atau sederhana di dalam akademik serta berminat dengan 

pembelajaran yang bercorakkan vokasional (BPLTV, 2018). Konteks dalam kajian ini, 

Kolej Vokasional merupakan kolej di bawah pengelolaan Bahagian Pendidikan dan 

Latihan Teknikal Vokasional  (BPLTV) dan difokuskan kepada Kolej Vokasional yang 

menawarkan program Teknologi Elektrik dan Elektronik di kawasan Zon Utara 

Semenanjung Malaysia . 

1.11 Rumusan 

Literatur menunjukkan kompetensi guru merupakan satu elemen yang penting bagi 

memperkasakan pelajar PLTV agar terus kekal kompetitif dalam pasaran dunia yang 

sentiasa berubah. Justeru guru memainkan peranan penting dalam memastikan hasrat 

dan matlamat ini dicapai dengan menyiapkan diri dari segala aspek kompetensi sama 

ada pengetahuan, kemahiran, sikap ataupun penilaian. Objektif kajian dan persoalan 

kajian yang akan menjadikan panduan sepanjang kajian ini dilakukan telah 

diperjelaskan dan setiap terma operasional yang digunakan telah didefinisikan pada bab 

ini.  




